
ஸோமத³த்தக்ரு’தம் ஶ்ரீக³ணேஶஸ்தோத்ரம்

॥ ஶ்ரீக³ணேஶாய நம: ॥
ஸோமத³த்த உவாச ।
க³ணேஶாய பரேஶாய ஸதா³ ஶாந்திப்ரதா³யிநே ।
யோகி³நாம் யோக³ரூபாய ஹ்ரு’தி³ஸ்தா²ய நமோ நம: ॥ 61॥
விக்⁴நேஶாய மஹாவிக்⁴நவிக்⁴நதா³ய பராத்மநே ।
விக்⁴நஹர்த்ரே ஸ்வப⁴க்தாநாம் ஸத்தாதா⁴ராய தே நம: ॥ 62॥
அநாத³யே மஹாகால காலாய காலரூபிணே ।
அந்தே விஹாரயுக்தாயாதி³நாதா²ய நமோ நம: ॥ 63॥
விநாயகாய தே³வாய ஸர்வேஷாம் நாயகாய ச ।
நாயகேப்⁴ய: பதா³தீ³நாம் தா³த்ரே துப்⁴யம் நமோ நம: ॥ 64॥
லம்போ³த³ராய ஸர்வேஷாமுத³ரஸ்தா²ய தே நம: ।
அபாரோதா³ரபா⁴வாய ப்³ரஹ்மேஶாய நமோ நம: ॥ 65॥
ஆதி³மத்⁴யாந்தஹீநாய ததா³காரஸ்வரூபிணே ।
ஸ்வாநந்த³பதயே துப்⁴யம் ஸ்வஸம்வேத்³யாய தே நம: ॥ 66॥
ஸித்³தி⁴தா³த்ரே ஸுப⁴க்தேப்⁴யோ து³ஷ்டாநாம் ஸித்³தி⁴ஹாரிணே ।
ஸித்³தி⁴பதே மஹாஸித்³தி⁴ரூபாய தே நமோ நம: ॥ 67॥
பு³த்³தி⁴பதே ஸுபு³த்³தீ⁴நாம் தா³த்ரே ஸாது⁴ஜநப்ரிய ।
து³ர்பு³த்³தி⁴தா³யிநே துப்⁴யம் து³ஷ்டேப்⁴யோ வை நமோ நம: ॥ 68॥
ஸம்ப்ரஜ்ஞாதஸ்வரூபாயாஸம்ப்ரஜ்ஞாதம் மஹாஶிர: ।
தயோர்யோகே³ நராகார க³ஜாகாராய தே நம: ॥ 69॥
கிம் ஸ்தௌமி க³ணநாத² த்வாம் ஸதா³ யோக³ஸ்வரூபிணே ।
அதஸ்தே நமநம் க்ரு’த்வா க்ரு’தக்ரு’த்யோ ப⁴வாம்யஹம் ॥ 70॥
த⁴ந்யோऽஹம் ஸர்வபூ⁴தேஷு த்வாம் த்³ரு’ஷ்ட்வா க³ணநாயகம் ।
குலம் ஶீலம் யஶோ த⁴ந்யம் ஜநகௌ தப ஆஶ்ரம: ॥ 71॥
த⁴ந்யம் வ்ரதம் க³ணாதீ⁴ஶ மஹத் கார்திகமாஸக³ம் ।
தஸ்யாசரணமாத்ரேண த்வம் மே த்³ரு’ஷ்டிக³த: ப்ரபோ⁴ ॥ 72॥

ப⁴க்திம் த்வதீ³யபாதே³ஷு தே³ஹி மே த்³விரதா³நந ।
நாந்யத்³யாசே ப்⁴ரமைர்யுக்தம் கா³ணபத்யபராயண: ॥ 73॥
தஸ்ய தத்³வசநம் ஶ்ருத்வா க³ணேஶஸ்தமுவாச ஹ ।
யத்³யதி³ச்ச²ஸி தத்தத்தே ஸப²லம் ப்ரப⁴விஷ்யதி ॥ 74॥
கா³ணபத்யப்ரியோऽத்யந்தம் ப⁴விஷ்யஸி மஹாமுநே ।
ப⁴க்தோ மதீ³யபாத³ஸ்ய ஸர்வமாந்யோ ப⁴விஷ்யஸி ॥ 75॥
த்வயா க்ரு’தமித³ம் ஸ்தோத்ரம் ஸர்வஸித்³தி⁴ப்ரதா³யகம் ।
ப⁴விஷ்யதி ந்ரு’ணாம் விப்ர பட²தாம் ஶ‍்ரு’ண்வதாம் ஸதா³ ॥ 76॥
ஏவமுக்த்வாம்ऽதர்த³தே⁴ऽஸௌ விக்⁴நேஶ: கருணாநிதி:⁴ ।
ஸோமத³த்தோ மஹாபா⁴கோ³ கௌ³தமம் ப்ரணநாம ஹ ॥ 77॥
ததா³தி³ஸ முநி: க்²யாதோ ப³பூ⁴வ க³ணபப்ரிய: ।
யோகீ³ யோக³விதா³ம் ஶ்ரேஷ்ட:²ஸர்வவேதா³ர்த²தத்த்வவித் ॥ 78॥
இதி ஸோமத³த்தக்ரு’தம் ஶ்ரீக³ணேஶஸ்தோத்ரம் ஸம்பூர்ணம் ॥
- ॥ முத்³க³லபுராணம் அஷ்டம: க²ண்ட:³ । அத்⁴யாய: 21 । 8.21 61-78॥

